
ԻՐԱՎԱԿԱՆ ԱԿՏԻ ՀԻՄՆԱՎՈՐՈՒՄ
Անհրաժեշտությունը
ՀՀ կառավարության որոշման նախագծի ընդունումը պայմանավորված է Պարսից Ծոցի տարածաշրջանից /բացառությամբ Սաուդյան Արաբիայի/ դեպի Հայաստան զբոսաշրջիկների հոսքը խթանելու անհրաժեշտությամբ: Հաշվի առնելով, որ այդ երկրների քաղաքացիները ՀՀ մուտքի վիզա կարող են ստանալ ՀՀ սահմանային անցակետերում, ինչպես նաև այն, որ այդ երկրներում  զգալի քանակությամբ բնակվում են Հնդկաստանի քաղաքացիներ, անհրաժեշտություն է առաջացել դյուրացնել վերջիններիս մուտքը Հայաստան՝ ՀՀ սահմանային անցակետերում ՀՀ վուտքի վիզա ստանալու հնարավորություն ընձեռելու միջոցով: 
Ընթացիկ իրավիճակը և խնդիրները
Տարեցտարի ավելանում է Պարսից Ծոցի տարածաշրջանից ինչպես զբոսաշրջային, այնպես էլ գործնական նպատակներով Հայաստան ժամանողների թվաքանակը: Ներկայումս չվերթներ են իրականացնում ԱՄԷ-ից FlyDubai, Air Arabia, իսկ Կատարից՝ Qatar Airways ավիաընկերությունները: Ապագայում ակնկալվում է ավելացնել ինչպես արդեն մեր շուկայում գործող ավիաընկերությունների չվերթների քանակը, այնպես էլ ներգրավել այդ տարածաշրջանի այլ ավիաընկերություններին՝ նոր թռիչքներ իրականացնելու նպատակով: Նախատեսվում են հայկական ավիափոխադրողների չվերթները Ծոցի տարածաշրջան: 

Ծոցի երկրներն առանձանում են մի շարք, մասնավորապես` այդ երկրների ժողովրդագրական պատկերի յուրահատկությամբ. Արաբական Միացյալ Էմիրությունների, Կատարի, Բահրեյնի, Օմանի, Քուվեյթի և Սաուդյան Արաբիայի բնակչության շուրջ 70-80% կազմում են օտարերկրացիներ, ովքեր ներգրաված են ինչպես մասնավոր, այնպես էլ կառավարման համակարգի տարբեր բնագավառներում: Օտարերկրացիների գերակշիռ մասը ասիական երկրների քաղաքացիներ են, որոնց կազմում էական թվաքանակ են կազմում Հնդկաստանի քաղաքացիները: 

ՀՀ կառավարության 2008 թվականի ապրիլի 4-ի թիվ N 329-Ն որոշմամբ հաստատված է այն պետությունների ցանկը, որոնց քաղաքացիները Հայաստանի Հանրապետության մուտքի վիզա ստանալու համար կարող են դիմել միայն օտարերկրյա պետություններում Հայաստանի Հանրապետության դիվանագիտական ծառայության մարմիններ և հյուպատոսական հիմնարկներ և միայն հրավերի հիման վրա, իսկ նույն որոշման 1.1 կետով Իրաքի և Հնդկաստանի քաղաքացիներին հնարավորություն է տրվում ՀՀ մուտքի վիզա ստանալ նաև առանց հրավերի:  
Կարգավորման նպատակը և բնույթը
Կարգավորման նպատակն է դյուրացնել ԱՄԷ-ում, Բահրեյնում, Կատարում, Քուվեյթում և Օմանում կացության կարգավիճակ ունեցող՝ Հնդկաստանի քաղաքացիների մուտքը Հայաստանի Հանրապետություն և հնարավորություն տալ այդ կատեգորիայի անձանց ՀՀ մուտքի վիզա ստանալ ՀՀ սահմանային անցակետերում: 
Նախագծի մշակման գործընթացում ներգրավված ինստիտուտները և անձինք
ՀՀ կառավարության որոշման նախագիծը մշակվել է ՀՀ արտաքին գործերի նախարարության կողմից և համաձայնեցվել է ՀՀ ԱԱԾ, ՀՀ Ոստիկանության, ՀՀ արդարադատության նախարարության, ՀՀ ՏԿԶՆ ՄՊԾ և ՀՀ ֆինանսների նախարարության հետ:  
Ակնկալվող արդյունքը
Նախագծի ընդունմամբ ԱՄԷ-ում, Բահրեյնում, Կատարում, Քուվեյթում և Օմանում կացության կարգավիճակ ունեցող՝ Հնդկաստանի քաղաքացիները հնարավորություն կստանան ՀՀ մուտքի վիզա ձեռք բերել ՀՀ սահմանային անցման կետերում: 
ՀՀ արտաքին գործերի նախարարություն

	Տեղեկանք
Հայաստանի Հանրապետության կառավարության 2008 թվականի ապրիլի 4-ի թիվ 329-Ն որոշման մեջ փոփոխություն կատարելու մասին ՀՀ կառավարության որոշման նախագծի ընդունման առնչությամբ պետական կամ տեղական ինքնակառավարման բյուջեների վրա ազդեցության մասին
Որոշման ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումներ կամ նվազեցումներ չեն սպասվում: 


	Տեղեկանք
Հայաստանի Հանրապետության կառավարության 2008 թվականի ապրիլի 4-ի թիվ 329-Ն որոշման մեջ փոփոխություն կատարելու մասին ՀՀ կառավարության որոշման նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին

ՀՀ կառավարության որոշման նախագծի ընդունման առնչությամբ այլ իրավական ակտեր ընդունելու անհրաժեշտություն չկա:





